Жиңү бәйрәме – 2026
Гайсина Раушания Гайфутдиновна, ТР Балтач муниципаль районы МБГБУ “Куныр урта мәктәбе”нең югары категорияле башлангыч сыйныфлар укытучысы
1 нче укучы:

Егерме ике. Июнь. Кырык бердә...

Җиргә афәт килде ул көнне.

Тарих каһәрләгән шушы көнне

Мөмкинме соң оныту, мөмкинме?!
2 нче укучы:

Кырык бернең гөлчәчәкле җәе

Кырау алып килде гөлләргә.

Гөлчәчәкләр таңда сулып төште

Башын куеп туфрак мендәргә.

1 нче укучы:

Гөлчәчәкләр кабат терелмәде.

Урман-кырдан кошлар качтылар,

Ир –егетләр, кызлар иңнәренә

Шинель салып, мылтык астылар.

2 нче укучы:

- 4 ел, 1418 коточкыч көн һәм төн дәвам итте Бөек Ватан сугышы. Бу сугышта 27 миллион кешенең гомере өзелгән.

27 миллион баласын

Югалтты яуда Ватан...

Әй, дөнья, булма битараф,

Күңелгә текәп кара:

27 миллион җөй анда,

27 миллион яра

Композиция “Бабам белән сөйләшү”

Кыз:  Алып батыр түгел, ә шулай да
Солдат-батыр булган карт бабам.

Сугыштагы данлы көрәш юлын

Сөйләр иде, ләкин кайтмаган.
...Бер фотосы исән,
Кат-кат карыйм:

-Газиз бабам, 
Кайсы туфракларда гәүдәң калды,

Төшләремә кереп әйтсәңче!

Оныкларың үсә инде, бабам,

Синең турда, шөкер, беләләр.

Матур итеп, батыр җанлы итеп,

Кыю бөркет итеп күрәләр...

... Ә беркөнне солдат бабай белән

Сөйләшергә булдым үзем дә.

Кулларыма алдым сурәтен һәм

Текәлдем мин аның күзенә.

Телгә килде бабам:

(Сәхнә артыннан) бабай :

Рәхмәт, балам, минем булганымны

Сезнең белү-миңа дәрәҗә.

Еллар узган, нәсел арткан икән

Һәм ишәйгән безнең шәҗәрә.

Кыз:  -Бабай, бабай, ә син кайда хәзер?

(Сәхнә артыннан) бабай :

-Туфрак күмде тәнне , әй кызым,

Андый көнне кабат беркайчан да

Күрмәс өчен, балам, мин үлдем.

Үз үлемем белән мин күпләргә

Тормыш бүләк иткән кешемен.

Сугыш давылы булган бер урында

Күмелеп калды минем җәсәдем.

Кыз:  -Ә медалең бар идеме, бабай?

(Сәхнә артыннан) бабай :

- Исән калган булсам, балам,
Медальләрне
тагар идек күкрәк тутырып.

Медаль өчен түгел, Җиңү өчен,

Ирек өчен утка без кердек.
Бер карыш җир өчен күп батырлык

Эшли алды солдат ул чорда.
Ачлык, ялангачлык, кышкы салкын
Сала алмады безне куркуга.

Кыз:  Әбекәйгә нигә өчпочмаклы

Тик бер генә хат язып салдың син?

(Сәхнә артыннан) бабай :

-Ут эчендә кулга каләм алу

Мөмкин булмагандыр, мөгаен.

Кыз:
-Бабай, ә син Кәрим, Җәлилләрне

Күрмәдеңме сугыш кырында?

Син әйтәсе сүзләр, киңәшләр

Яңгырыймы алар җырында?

(Сәхнә артыннан) бабай :

- Алар кебек нәсел, балам өчен,

Җиңү өчен алга гел бардым.

Тик кызганыч шунсы: бу сугышта

Мин хәбәрсез булып югалдым.

Сөйгән балаларым бу хәбәргә

Ышангандырмы- белмим анысын.

Кара кайгыларга салдым ирләр өчен

Тылда хезмәт куйган барысын.

Кемнәрнеңдер әтиләре исән кайткач,

Елагандыр минем балалар.

Күп бәхеттән мәхрүм итте сугыш-

Ятимлектән авыр нәрсә бар?

Хәтерлиләр микән минем кебек

Ил улларын туган авылда?

Кыз:
-Хәтерлиләр, бабай, авыл уртасында

Батырларга һәйкәл утыра.

Синең исем кызыл кара белән

Исемлектә балкый нур булып.

(Сәхнә артыннан) бабай :

- Рәхмәт, балам.

Ул сугышның утлы давылыннан

Кайтмый калучылар бихисап

Күп йортларга шуны раслап

Килә иде кара өчпочмак.

Синең кебек дәвамчысы булган

Солдат исеме төшмәс телләрдән.

Киләчәккә имин көннәр теләп

Без ятабыз төрле җирләрдә...

Кыз:  - Бәйрәм җитә, бабай, Җиңү көне

Һәйкәл тирәләре гөл булыр.

Шәһит киткән батырларны авыл

Искә алыр бер кат тын калып.

Сез хәтердә һәрчак исән безнең,

Ерак калды сугыш афәте.

Һәрчак иминлектә генә яшәрбез дип уйласак та

Кабат килде сугыш дәһшәте.
(Шомлырак музыка астында әби сәхнәдән чыгып китә)
1 нче укучы:

Ай, ул кош теледәй солдат хатлары! Күпме кеше тилмереп көтте         аларны. Һәр гаиләгә килгән кайгыны да, шатлыкны да бергә кичерә иде авыл халкы. Хәсрәт белән янәшә йөргән шатлык та килә иде кешеләргә. Шушы ике нәрсә йөрәкләрне телгәли иде. Кара пичәтле кош теледәй шушы кәгазь кисәге бәгырьләрне өзеп күпме авылдашлардан кан-яшь түктерде.

2 нче укучы:

Тылдагылар да, ут эчендәгеләр дә якыннарына авырлыклар турында язмыйча, рухларын күтәрердәй сүзләр генә эзләп тапканнар хат язганда.“Шат яшәгез, төшенкелеккә бирелмәгез, озакламый җиңүне бәйрәм итәргә кайтырбыз”...дигәннәр.

“Хат” биюе.
1 нче укучы:

Батыр солдатларыбыз кичләрен инеш буйларына, яр кырыйларына басып, үзләренең йөрәкләреннән чыккан сөю, сагыш хисләрен җыр, бию белән сөйгән ярларына, сугышчыларга юлладылар.
2 нче укучы:

Сугыш елларында бик киң таралган, яратып биелә торган биюләрнең  берсе – “Катюша” биюен карыйк.

 “Катюша” биюе.
1 нче укучы:

Һәйкәл булып баса җиңүчеләр,

Һәйкәл булып баса батырлар.

Ә батырлар ике тапкыр үлми

Җирдә алар мәңге балкырлар.
2 нче укучы:

Һәйкәлләрне җансыз дия күрмә,

Һәйкәлләрнең җаны таш түгел.

Һәр һәйкәлдә күпме солдат җаны

Һәйкәлләргә сыкрау хас түгел.

1 нче укучы:

Таш һәйкәлләр балкый тыныч кына,
Өйрәнгәннәр алар тынлыкка.

Һәйкәлләргә килик.

Гөлләр куйыйк!

Һәйкәлләрне тыңлыйк тын гына...

2 нче укучы:

Ә менә әйләнеп кайта алмаган солдатлар... Алар кояшлы май айларында, бәйрәм көннәрендә безнең янга кошлар, кыр казлары булып кына кайтып китәләр.

“Кыр казлары” биюе.
1 нче укучы:

Хәтердән уела күп нәрсә,

Онытыла иң гүзәл яз, кышлар.

Онытылмый үзенең иңендә

Ил данын күтәргән язмышлар.

2 нче укучы:

Вакытлар үтүгә сүрелеп

Сүнәләр иң якты балкышлар.

Сүнмиләр, яктылык сибәләр

Көрәштә кабынган язмышлар.
1 нче укучы:

Без  Изге туган  җиребезне илбасарлардан саклап калган, аның иминлеге өчен гомерен дә кызганмаган Ватан сугышы каһарманнары, Әфганстан, Чечня җирләрендә сугыш кырында һәлак булган, хәбәрсез югалган якташларыбыз белән горурланабыз!
2 нче укучы:

Бүгенге көндә махсус хәрби операция бара. Без утлы ноктада, хәрби бәрелешләрдә катнашучы якташларыбыз, армия сафларында хезмәт иткәндә яшь гомерләре вакытсыз өзелгән Татарстан улларының якты истәлеге, батырлыклары  алдында баш иябез, изге теләкләребезне юллыйбыз! Сугышлар тукталып, авылдашларыбыз гына да түгел, барлык якташларыбыз һәрберсе исән-имин әйләнеп кайтсыннар! Әниләр улларын, балалар әтиләрен, ирләр насыйп ярларын кочсыннар!

Җыр “Капкада йолдыз” (Ф.Мортазин муз.)
1 нче укучы:

Хыяллар бер – күкләр булсын аяз!
Тыныч булсын килер көнебез!
Үткәннәрден гыйбрәт алабыз без,
Бүгенгене бизәп яшибез!
2 нче укучы:

Өлкәннәр мирасын өйрәнеп,
Атлыйбыз бергәләп тик алга.

Без илне сөябез һәм җирне-

Киләчәк бит безнең кулларда.
